
Tristura 

Maratila 

Xabier Etxaniz Rojo 

Oro da tristura egun hauetan. Pasako da, bai, badakizu hainbeste, baina orain oro da tristura. Goizetik gauera, tristura. Dutxaren txorrota ireki duzu eta tristura atera da, tristura epel bat, goitik behera blaitzen zaituen tristura bat, toailak lehortzen ez duena. Goizeko kafeari bi koilarakada tristura eta etxetik ateratzen zara. Txamarra jantzi duzu, izan ere, tristura ari du, gogotik ari ere, eta tristura putzuak zapalduz autobuseraino hurbildu zara. Autobusa tristuraz gainezka dagoenez, ez dago eserlekurik eta zutik joan behar duzu. Nazkagarriak dira egun hauek. 

Oro da tristura, bai. Badakizu egun berriak iritsiko direla eta tristura itsaskor hau lekutara eramango dutela. Neguaren ostean beti azaltzen baita udaberria, marea goraren ostean marea behera, lanegunaren ostean jaieguna. Noizbait tristura madarikatu hau joan egingo da eta egun horretan terraza batean eseriko zara. Eta eskua altxatuz basokada bat poz eskatuko diozu zerbitzariari, poz hotz-hotza, apar pixka batez horniturik, zuri gustatzen zaizun bezala. Haatik, ez dakizu noiz iritsiko den egun hori. Jakin nahiko zenuke, baina ez dakizu. Eta okerrena zera da, ez dakizula nori galdetu. 

Lantokian lankide batek irratia piztu du. Hauteskundeaz ari dira. Arrasateko atentatuaz. Hernaniko alkateaz. Botoez eta abstentzioez. Nazkagarriak dira egun hauek. 

Aizu, ba al dakizu noiz amaituko den tristura hau? 

Haatik, lantokiko egutegiak mutu jarraitzen du. 

